
ЗАХИДАЛ 62

	 

	ЗАГАЛМАЙТНЫ АЯН ДАЙН

	 

	1932 оны зургаадугаар сарын 19

	 

	Би сүүлчийнхээ нэгэн захидалд (57 дугаар) Иерусалим хотыг буцаан авах нэрээр пап ба сүм хийдийн ордос лалынхны эсрэг ариун дайн зарласан гэдгийг өгүүлсэн. Турк˗сельжукүүдийн хүч чадал өсөн нэмэгдэж байсан нь Европыг, ялангуяа аюул занал шууд тулгарч байсан Константинополийн эздийг ихэд айлгах болжээ. Иерусалим ба Палестинд очсон христосын мөргөлчдийг туркууд доромжилж байна гэсэн цуу яриа Европын ард түмнийг цочроож хорсол зэвүүцлийг нь оргилуулжээ. Тийнхүү «ариун дайн» зарлаж, «ариун» хотоо чөлөөлөх аянд мордохыг пап ба сүм хийдийнхэн Европын ард түмнээс уриалжээ. 

	Ингэж 1095 онд загалмайтны аян дайн эхэлж, христос ба ислам, загалмай ба хавирган сарны хоорондын тэмцэл зуун тавь илүү жил үргэлжилжээ. Завсар хооронд нь хэсэг зуур намжиж байсан боловч бараг тасралтгүй дайтаж христосын загалмайтнууд «ариун» газарт очиж тулалдан үхэх сэхэхээ үзэхийн тулд дараа дараалан сүрэглэн ирж байлаа. Тэр урт ужиг дайн загалмайтанд огт мэдэгдэм ашиг тустай болсонгүй. Тэд түр зуур Иерусалимыг эзлэн авч байсан ч гэсэн туркүүд дахин буцаан авч бат хамгаалж байлаа. Загалмайтны аян дайн гол төлөв олон сая христос шашинтан ба лалынхныг л үхэл хагацал ядуу зүдүүгийн зовлонд унагаж байв. Бага Ази Палестин дахин цусанд умбасан юм. 

	Тэр үед Багдадын эзэнт гүрэн ямар байдалтай байв? Аббасидууд урьдын адил түүнийг толгойлж байв. Тэд халифууд, үнэн итгэлтийн дээд эзэд хэвээр байлаа. Гэвч тэд эзэн гүрнийг нэрийн төдий толгойлсноос биш жинхэнэ эрх мэдлийг нь барьж байсангүй. Уг эзэнт улс хэрхэн мөхөж, мужуудын эрх баригчид тусгаар тогтнож байсныг бид урьд ярьсан билээ. Энэтхэг рүү байнга довтолдог хүчирхэг хаан Махмуд Газневи дураараа аашлахыг оролдогч халифт ямагт занал учруулж байжээ. Багдадыг хүртэл туркүүд жинхэнэ эзэгнэж байв. Дараа нь туркийн өөр нэг аймаг болох турк˗сельжукүүд хүрэлцэн ирж доорхноо бүх нутгийг эзэгнэн ялалт хийсээр Константинополийн хаалганд тулж очсон байна. Гэвч халиф нь улс төрийн эдлэх эрхгүй ч гэсэн халиф хэвээр үлджээ. Тэд сельжукуудын удирдагч султанд ширээгээ найр тавин өгч султанууд хаанчлах болжээ. Тийм учраас загалмайтнууд сельжукийн султан, тэднийг залгамжлагчдын эсрэг бас тулалдах хэрэгтэй болжээ. 

	Загалмайтны аян дайны үр дүнд Европт христос бус бүхний эсрэг тэмцэгч христосын ертөнц, болсон христосын үзэл санаа бэхжив. Буруу номтон гэгчдээс ариун газраа булаан авах явдал Европ дахины нийтлэг үзэл санаа, нийтлэг зорилт болсон байв. Нийтлэг тэр зорилт хүмүүсийн санаа зоригийг идэвхжүүлж, олон олон хүн их үйлсийн төлөө орон гэр, эд агуурсаа орхин явж байжээ. Зарим нь сайн санааны үүднээс зарим нь аян дайнд явсан хүний нүглийг цагаатгана гэж папын амласанд итгэсэн байв. Загалмайтны аянд мордоход хүргэсэн өөр шалтгаан ч байжээ. Ром Константинополийг үүрд гартаа оруулж авахыг эрмэлзэн байв. Константинополийн сүм ромынхоос ялгаатай байсныг чамд сануулъя. Тэр өөрийгөө үнэн алдартны сүм гэж нэрлээд ромын сүмийг үзэн ядаж, папыг шургалагч этгээд хэмээн үзэж байжээ. Пап Константинополийн давруу занг эцэс болгож түүнийг ромын хийдийн эрхшээлд оруулж авахыг хичээж байв. Тэр туркийн эсрэг хийх ариун дайнаар халхавчлан хэзээ язааны хүслэнг биелүүлэхийг эрмэлзжээ. Төрийн зүтгэлтэн гэж өөрсдийгөө нэрлэгч хүмүүс хийгээд улс төрийн бодлоготны үйл ажиллагааны арга тийм байдаг ажгуу! Загалмайтны аян дайны явцад байнга ил гарч ирж байсан Ром, Константинополь хоёрын хоорондын энэхүү мөргөлдөөнийг санаж авагтун. 

	Загалмайтны аян дайны өөр нэг шалтгаан нь худалдаа арилжаа байв. Тэр нь худалдаачдад, ялангуяа худалдаа наймаанд нь хохирол учраад байсан Венец, Генуя зэрэг өсөн тэлж байсан боомт хотуудад хэрэгтэй байлаа. Тэдний Дорнодтой худалдаа хийдэг олон замыг нь түрэг˗сельжукууд хаасан байв

	Жирийн хүмүүс тэрхүү шалтгаануудыг огт мэддэггүй байсан нь мэдээж. Түүнийг тэдэнд хэн ч хэлж өгөхгүй. Улс төрийн бодлоготон ихэвчлэн үнэн санаагаа нуун далдалж, шашны тухай, шударга ёс, үнэн гэхчлэн хоосон донгосож байдаг юм. Загалмайтны аян дайны үед ч тийм байсан. Одоо ч тийм байна. Хүмүүс тэр үед тэрийн бодлоготонд итгэдэг байв, дийлэнх олонх хүмүүс одоо ч тэдний зусар үгэнд итгэсээр байгаа юм. 

	Тийм учраас загалмайтны аян дайнд олон хүн оролцжээ. Тэдний дотор сайн санаат, үнэнч хүмүүс ч байсан, сайн санаа өвөрлөхөөсөө илүү зөвхөн олз ашиг хайсан хүмүүс ч олон байв. Энэ бол чин үнэнч шүтлэгтэн хүмүүс хийгээд ямар ч гэмт явдал үйлдэхээс буцахгүй шаар шавхруунууд холилдсон хачин үзэгдэл байв. Тэдгээр загалмайтнууд цөмөөрөө биш юмаа гэхэд олонх нь сайн үйлсийн төлөө тулалдахаар явсан атал нүдний нь өмнө хамгийн муухай, жигшүүрт үйл явдал болж байв. Олон хүн зам зуураа дээрэм тонуул хийсээр байгаад Палестинд ч хүрч чадаагүй ажээ. Зарим нь замдаа еврейчүүдийг цөлбөн дээрэмдэж, зарим нь өөрийн ахан дүүс христосынхныгоо ч алж хядаж байв. Загалмайтны явж өнгөрсөн христос шашинт орнуудын тариачид тонуул дээрмийг нь хүлцэн тэсвэрлэшгүй болж тэдний эсрэг босон тэмцэх явдал ч нэг бус удаа гарч байв, тэд загалмайтан руу дайрч олон хүний нь алж, үлдсэний нь хөөн явуулж байжээ. 

	Норманны Готфрид Бульонскийгээр удирдуулсан загалмайтан эцсийн эцэст арай гэж Палестинд хүрсэн ажээ. Иерусалим тэдний гарт орж, «тэнд долоо хоногийн турш алалдаан болжээ». Аюултай хядаан болжээ. Түүнийг нүдээр үзсэн нэг франц хүн: «сүмийн довжоон дээр хүний цус өвдөг хүрч бүр морины ташаанд тулж байв хэмээн бичсэн байлаа. Готфрид Иерусалимын хаан болжээ. 

	Далан жилийн дараа Египетийн султан, Саладин (Салах˗ад˗Дин) Иерусалимыг христосынхноос дахин буулган авчээ. Энэ нь бас л Европын ард түмний уур зэвүүг хүргэж улмаар хэд хэдэн удаа шинэ загалмайтны аян дайн хийх болсон юм. Энэ удаад Европын хан ван, эзэн хаад түүнд бүр биеэр оролцсон боловч бараг ямар ч үр дүн гарсангүй. Тэд бие биеэ хардаж сэрдэн хэн нь ахлах талаар хоорондоо маргалдсаар байгаад таарчээ. Энэ бол аймшигт дайн, бие биеийнхээ хооронд яс хаяж хөнөөсөн гунигт түүх байв. Гэсэн ч заримдаа хүний сайн чанар давамгайлж дайснууд болгоомжлон бие биедээ ивээлтэй хандах явдал ч гардаг л байжээ. Палестинд байсан харь нутгийн эздийн дотор хүч тэнхээ, эрэлхэг зоригоороо нэрд гарсан английн хаан Ричард Львиное Сердце (арслангийн зүрхт гэсэн утга байна. ˗Орч. ) гэдэг хүн байжээ. Саладин ч гэсэн бас л баатарлаг зоригтон, өгөөмөр сэтгэлтэй, дайчин эр байжээ. Саладины эсрэг тулалдаж байсан загалмайтнууд хүртэл түүний өгөөмрийг хүлээн зөвшөөрч байжээ. Нэгэн удаа Ричард маш хүнд өвчилж халууран шаналж байжээ. Саладин түүнийг сонсоод түүнд уулнаас цас, мөс өгч явуулж байсан гэж ярилцдаг. Тэр үед одоо шиг ус хөлдөөн мөхөөлдөс хийж чаддаггүй байв. Тийм учраас уулын байгалийн цас мөсийг морьтнууд л түргэн амжуулж хүргэж өгч чадах байв. 

	Загалмайтны аян дайны үеийн байдлын талаар олон янзын домог яриа үлдсэн байдаг юм. Чи Вальтер Скоттын «Сахиус» зохиолыг уншсан биз ээ. 

	Нэг хэсэг загалмайтан Константинополь тийш одож түүнийг эзлэн авчээ. Тэд Дорнод Ромын эзэнт улсын грек эзэн хааныг хөөн зайлуулж, Латины вант улсыг (Латины эзэнт улс˗Ред. ) байгуулан тэнд ромын католик шашныг бий болгожээ. Тэд Константинопольд аймшигт аллага хядлага үйлдэж, хотын хагасыг галдан шатаажээ. Гэвч тэрхүү Латины вант улс удаан тогтнож чадсангүй. Дөнгөж тавь гаруй жил өнгөрсний дараа Дорнод Ромын грекүүд хэдийгээр хүч муутай байсан ч гэсэн Константинополийг буцаан авч латинуудыг хөөн зайлуулсан ажээ. Константинополь дахь Дорнод Ромын эзэнт улс түүнээс хойш хоёр зуун жил оршин тогтнож байгаад 1453 онд туркүүд түүнийг бүрмөсөн эцэс болгожээ. 

	Загалмайтнууд ийнхүү Константинополийг эзлэн авсан нь түүнийг өөрийн нөлөөнд оруулж авах гэсэн ромын сүм хийд ба папын санаанд тавтай нийцэж байжээ. Хотын хүн ам айн сандарч туркүүдийн эсрэг тэмцэхэд тусламж үзүүлэхийг Ромоос хүссэнд тэд загалмайтанд төдий л туслаагүй ажээ. Учир нь тэдэнд нэн дургүй байжээ. 

	Тэр бүх загалмайтны аян дайны үеийн хамгийн жигшүүрт зүйлийн нэг нь хүүхдүүдийг загалмайтны дайнд мордуулсан явдал байлаа. Гол төлөв Францаас, мөн Германаас маш олон хүүхэд гэнэн хөөрүү сэтгэлд автан Палестинд очиж дайтахаар шийдэн гэр орноо орхин оджээ. Олон хүүхэд зам зуураа үхэх нь үхэж, төөрөх нь төөрсөн байна. Ихэнх нь Марсель хот хүрсэн боловч тэнд өөдгүй этгээдүүд хөөрхий тэр хүүхдүүдийг хууран мэхэлж золиос болгожээ. Боолын худалдаачид тэднийг «ариун газарт» хүргэж өгнө хэмээн мэхлэн хөлөг онгоцонд суулган Египет рүү илгээн боол болгон худалдаалсан байна. 

	Английн хаан Ричард Палестинаас буцах замдаа Дорнод Европт дайснууддаа баригджээ. Түүнийг суллаж авахын тулд их хэмжээний төлөөс төлөх хэрэгтэй болжээ. Бас францын нэг хаан Палестинд олзлогдсоныг мөн төлөөс төлж авчээ. Ариун Ромын эзэнт их гүрний хаан Фридрих Барбаросс Палестинд мөрөн голд живж үхжээ. Тэгээд ч яв явсаар загалмайтны аян дайны нэр хүнд унасан байна. Түүнээс болж хүмүүс их зовж зүдэрсэн юм. Иерусалим урьдын адил лалынхны мэдэлд үлдэж Европын хаад, ард түмэн ч гэсэн түүнийг буцааж авах гэж тийм их хүний амь, мөнгө зарцуулахыг бодохыг больсон ажээ. Тэр үеэс хойш Иерусалим бараг долоон зуун жилийн турш лалынхны мэдэлд байжээ. Тэгээд дөнгөж саяхан 1918 онд, дэлхийн дайны үеэр түүнийг английн генерал туркүүдээс булаан авчээ. 

	Бүр хожим болсон загалмайтны нэгэн аян дайн ер бишийн сонирхолтой байлаа. Түүнийг нөгөө хуучин утгаар нь загалмайтны аян дайн хэмээн нэрлэхэд ч хэцүү билээ. Ариун Ромын эзэнт улсын хаан Фридрих II аян дайн хийхээр мордсон боловч тулалдахын оронд Египетийн султантай яриа хэлэлцээ хийж, харилцан бие биеэ ойлголцжээ! Фридрих бол их мэдлэг ухаантай хүн байв. Тэр үед ихэнх хаад бичиг үсэг муухан мэдэх төдий байхад Фридрих олон хэл мэддэг, араб хэл ч мэддэг байжээ. Түүнийг «ертөнцийн гайхамшиг» хэмээн нэрлэх болсон байна. Тэр Ромын папт ямар ч бэлэг өргөмжлөл өгөөгүй учир пап түүнийг сүмээс хөөсөн боловч тэглээ гээд Фридрих огтхон ч санаа зовоогүй ажээ. 

	Тийнхүү загалмайтны аян дайн хэнд ч юу ч бүтээгээгүй байна. Харин тасралтгүй хийсэн тэр тулалдаан турк˗сельжукуудын хүчийг султгажээ. Сельжукуудын эзэнт улсын суурь феодализмд улам их байр тавьж өгөх болжээ. Том феодалууд өөрсдийгөө хэрэг дээрээ бие даасан улс гэж үзэх болжээ. Тэд хоорондоо тулалдана. Зарим үед бие биеийнхээ эсрэг тэмцэхийн тулд христосынхноос тусламж гуйдаг байлаа. Туркуудийн дотоодын энэхүү хямраан нь заримдаа загалмайтнуудад давуу тал олгож байжээ. Гэвч засгийн эрхэнд хүчтэй эзэн Саладин байсан болохоор тэд ямар ч амжилт олж чадахгүй байв. 

	Загалмайтны аян дайны талаар саявтар английн түүхч Ж. М. Тревельяны хэлсэн (чиний мэдэх Гарибальдийн тухай номыг бичсэн хүн) бас өөр нэг үзэл байдаг юм. Тэр бас л тодорхой хэмжээгээр анхаарал татаж байгаа юм. «Загалмайтны аян дайн бол Европ сэргэн мандсан хүчээ Дорно зүг рүү чиглүүлэхийг эрмэлзсэн ерөнхий довтолгоогоо цэрэг ба шашны хэлбэрээр илэрхийлсэн явдал мөн. Загалмайтны аян дайнаас Европын авчирсан олз нь олон үеийн ихэс дээдсийн авсыг чөлөөлсөн явдал ч биш, христосын ертөнц хүчирхэг эв нэгдлийг харуулсангүй, харин ч загалмайтны аян дайны ужиг бүх түүх уг нэгдлийг няцаасан явдал болов. Үүний оронд Европ аян дайнаас гоёмсог сайхан урлаг, гар урлал, эд агуурс, мэдлэг ба шинжлэх ухаанд тэмүүлэх эрмэлзэлтэй болж ирсэн ба энэ бүгд нь Петр Пустынникийн дургүйг хүргэх байв» гэж Тревельян бичжээ. 

	Саладин 1193 онд нас нөхцөж, урьдын арабын эзэнт улсаас үлдсэн хэсэг нь аажмаар бутран унажээ. Жижиг феодалуудын эрхшээлд байсан Өрнөд Азийн олон нутагт эмх замбараагүй байдал ноёрхон байв. Загалмайтны сүүлчийн удаагийн аян дайн 1249 онд болжээ. Түүнийг толгойлж байсан Францын хаан Людовик IX ялагдан олзлогджээ. 

	Тэр үеэр Дорнод ба Төв Азид том үйл явдал болж байлаа. Монголчууд хүчирхэг удирдагч Чингис буюу Женгиз хаанаар толгойлуулан хөдөлж эхэлсэн юм, тэд бараан хар үүл мэтээр Дорно зүгийг бүрэн харанхуйлах болжээ. Загалмайтан ба түүний дайснууд, христосынхон ба мусульманчууд ойртон байгаа халдлагаас нэгэн адил айн чичирч байв. Бид Чингис ба монголчуудын талаар дараагийнхаа аль нэг захидалд ярилцах болно. 

	Энэ захидлынхаа эцэст би бас нэг зүйлийг чамд сануулж хэлье гэж бодсон юм. Дундад Азийн Бухар хотод Азид ч, Европт ч алдар цуутай арабын нэрт эмч хүн суудаг байв. Түүний нэрийг Ибн Сина гэдэг боловч Европт Авиценн гэдэг нэрээр ихэд алдаршжээ. Түүнийг хаан эмч гэдэг байв. Тэр загалмайтны аян дайн эхлэхээс өмнө, 1037 онд насан эцэс болжээ. 

	Ихэд нэрд гарсан хүн учраас би чамд Ибн Синаг мэдүүлье гэж бодсон юм. Энэ бүх үеийн туршид, Арабын эзэнт улс мөхөх нь ойртоод байсан үед ч арабын соёл иргэншил Өрнөд болон Дундад Азийн зарим хэсэгт байсаар байсан гэдгийг сайн санаж аваарай. Саладин загалмайтны эсрэг дайтан завгүй байсан ч гэсэн олон сургууль, эмнэлэг байгуулж байжээ. Гэвч арабын соёл иргэншил гэнэт унаж, бүрмөсөн сөнөхийн даваан дээр тулж очсон байв. Дорно зүгээс монголчууд айсуй амуй. 

	 

	 


“Жавахарлал Неру : Ертөнцийн түүхийг сөхөн үзвэл I” номын ГАРЧИГ 

	 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

	Өрөлтөд 1986—12—9. 

	Хэвлэлтэд 1987—1—25

	Цаасны хэмжээ 84x108 1/32 

	Хэвлэсэн тоо 10000

	ХГ № 52/86 Зах № 374 

	Хх 13,25 Хнх 22,26 Тх 20,85 

	Үнэ 5 төг 10 мөн

	 

	Улсын Хэвлэлийн Газар. 

	Улаанбаатар Элдэв˗ Очирын гудамж, 7.

	 

	Д. Сүхбаатарын нэрэмжит Хэвлэлийн комбинатад хэвлэв. 

	Улаанбаатар, Сүхбаатарын талбай, 6.

